
	వ.	
అని యిష్టదేవతాప్రార్థనంబుఁ జేసి.

	ఉ.	
కొండయమంత్రియెఱ్ఱయకుఁ గూరిమినందనుఁ డైనమద్గురున్

ఖండశశాంకశేఖరుఁ ద్రికాలముఁ బూజ యొనర్చునాగనా

ర్యుం డనుపేరు గల్గినసరోజభవాన్వయవార్ధికైరవా

ప్తుం డగుపుణ్యమూర్తి సులభుం డగుటం గొనియాడి వేడుకన్.

	సీ.	
వల్మీకభవునకు వందనం బొనరించి, సత్యవతీసూను సంస్తుతించి

బాణుని నుతియించి భవభూతిఁ గొనియాడి, భారవిఁ బొగడి మయూరుఁ దలఁచి

శివభద్రుఁ గొనియాడి శ్రీహర్షుఁ బ్రార్థించి, కాళిదాసుఁ బ్రసన్నుఁగాఁ దలంచి

నన్నయభట్టారకునకు మ్రొక్కి తిక్కన, సోమయాజుల నతిస్తుతులఁ గొలిచి



	 







	గీ.	
శంభుదాసుని మదిలోన సంస్మరించి, మఱియు సుకవుల సత్కృపామహిమ వడసి

శారదాసత్ప్రతాపవిశారదుండ, నగుటఁ గృతిఁ జెప్పుతలఁపు నా కమరి యుండ.

	ఉ.	
చెప్పిన నాకవిత్వము రుచింపనిఠావులు చూచి చెప్పుఁడీ

తప్పులు లేనిచో నవుఁ గదా యని తీర్పుఁడు మాటిమాటికిన్

జెప్పకుఁ డొప్పుఁ ద ప్పనుచుఁ జెప్పఁగ నేర్చినవాని కొక్కచోఁ

దప్పులు లేక మాన వని తద్ జ్ఞు లెఱుంగుఁడు మీకు మ్రొక్కెదన్.

	వ.	
అని మద్గురుకరుణాస్మరణంబును బురాతన సత్కవిసమారాధనంబునుం జేసి యొక్క

మహాప్రబంధంబుఁ జెప్ప నుద్యోగించుసమయంబున.

	సీ.	
మండలాధిపమూర్ధమకుటమాణిక్యసం, భావితాంచితపాదపంకజుండు

కల్పితహేమాద్రికల్పమహాదాన, ధారుణీదేవసంతర్పకుండు

పరిచరసహవాసభామామనఃప్రియ, భాసురుకుసుమశరాసనుండు

మానితాంగకసర్వమంగళాలంకృత, శేఖరీకృతరాజశేఖరుండు



	 







	గీ.	
వల్లభూపాలతమ్మభూవల్లభేంద్ర, శుక్తిముక్తాఫలం బనఁ జూడ నమరి

నూన్యసామంతవిద్వదమాత్యనృపతు, లోలిఁ గొలువంగ బసవేంద్రుఁ డొక్కనాఁడు.

	వ.	
విద్వత్సంభాషణసమయంబున.

	చ.	
హరిహరభక్తు నార్యనుతు నంధ్రకవిత్వవిశారదు న్మహీ

శ్వరవరమాననీయుఁ గులవర్ధను శాంతుఁ బ్రబంధవాచకా

భరణము నాగమాంబకును బ్రహ్మయమంత్రికి నాత్మసంభవున్

సరసుని దూబగుంటిపురశాసను నారయనామధేయునిన్.

	క.	
తలపించి హితులు చెప్పఁగఁ, బిలిపించి కవిత్వగోష్ఠిఁ బ్రియ మెసఁగంగాఁ

బలుకుచు నితాంతభక్తిం, దలుకొత్తఁగ నంకురించు దరహాసముతోన్.

					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 24 ఫిబ్రవరి 2023న 03:12కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

